
Nafarroako Gobernuak 2 milioi euro baino gehiago bideratu ditu krisiaren aurreko gizarte-neurri berrietara 

Lau programa dira, zaurgarritasun bereziko taldeei bideratuta, gizarte-bazterketa egoeran dauden edo egoteko arriskua duten pertsonentzat eta buru-gaixotasuna duten pertsonentzat
Asteazkena, 2009ko ekainaren 10a.  Nafarroako Gobernuak, Familia, Gazteria, Kirol eta Gizarte Gaietako Departamentuaren bidez, krisi ekonomikoaren aurrean gizarte-neurri batzuk abian jarriko ditu, Foru Gobernuak abian jarrita dituenak osatzeko.

María Isabel García Malo kontseilariak gaur goizean eman du programa horien edukiaren berri. Programak joan den otsailean krisiaren aurrean sortutako Lantaldean jaso diren ekarpenak eta arlo horretan udalekin lortutako adostasuna oinarri hartuta egin dira.

Prentsaurrekoan hurrengo hauek ere egon dira: José Carlos Esparza Sáez Lurraldearen Antolamendu eta Etxebizitza kontseilaria, Javier Monzón Nafarroako Alderdi Sozialistako ordezkaria, Jose María Irisarri Nafarroako Udal eta Kontzejuen Federazioko presidenteordea eta Juan José San Martín Gurutze Gorrikoa, taldea osatzen duten gainerako erakundeen ordezkari moduan: Cáritas, Red de Lucha contra la Exclusión, Banco de Alimentos, Gaztelan Fundazioa, UGTko Migrazioen Departamentua eta ANAFE. 

García Maloren arabera, neurri berriak abian dauden beste programa batzuen osagarriak dira, eta horien bidez, beharrizanik handiena duten eta gizarte-prestazioen hartzaileak diren pertsonei enplegua lortzen lagundu nahi zaie. Horrez gain, gaur aurkeztutako programak gaur egungo krisi-egoeran zaurgarritasun berezia duten taldeei bideratuta daude. Hau da, egoera egonkorrean egon eta enplegurik gabe gelditu ondoren, gizarte-bazterketa egoeran dauden edo egoteko arriskua duten pertsonei eta familiei. “Batez ere talde horrentzat, egoera horretan inguruabarren eraginez murgildu delako eta gure ustez egoera puntuala delako, oro har, enplegurik gabe gelditzeak eragindakoa, eta egoera hori kroniko bihurtu ez dadin, neurriotako batzuk diseinatu dira”, adierazi du kontseilariak.

Neurri berriak, osagarriak izateaz gain, gaur egungo krisi-egoeraren aurrean zaurgarritasun berezia duten taldeei bideratuta daude, eta enpleguari eta etxebizitzari lotuta daude, gizarte-integrazioko bi faktore garrantzitsu. 

Ildo horretatik, lau programa berri bereizten dira: Gizarte Enpleguko Programa Berezi berria, krisi ekonomikoaren eta tradizioz langabezian ez zeuden pertsonengan krisiak dituen ondorioen eraginez sortua, buru-gaixotasuna duten pertsonentzako arreta integralarekin lotutako proiektua, gizarte-integrazioko etxebizitzen alokairu-programa, eta azken neurria oinarrizko errentaren prozedura-sinplifikazioari eta izapidetza-epeei lotuta.

Gizarte Enpleguko Programa Berezi berria 

Gizarte Enplegu Babestuko Programa tradizionala osatzen du, baina ezaugarri desberdinak ditu. Programa berria krisi ekonomikoak tradizioz langabezian ez zeuden pertsonengan izan dituen ondorioen eraginez sortu da. Biak abian jartzeko, Nafarroako Gobernuak 7 milioi euroko inbertsioa baino handiagoa egin du, eta horien bidez 1.000 lanpostu baino gehiago sortuko dira.

García Maloren hitzetan, neurri hau hilabete honen amaieran jarriko da abian, eta xedea “lanposturik ez izateagatik gizarte-prestazioetara jo behar izan dutenak prestazio horien jasotze pasibotik ateratzea da, ez baitute gizarte-bazterketako adierazlerik esku-hartze intentsiboa egiteko”.

Gizarte Enpleguko Programa Berezi berriak hiru ezaugarri nagusi ditu: lehenengo eta behin, kontratatuko diren pertsonek oinarrizko errenta jaso behar dute eta familia-zamak izan behar dituzte; bigarren, kontratuen iraupena gutxienez sei hilabetekoa izango da; eta hirugarren, diru-laguntza alokairu-kontzeptuei aplikatuko zaie osorik (soldatak eta Gizarte Segurantza), Gizarte Enplegu Babestuko programa tradizionalean ez bezala, horretan alokairuak eta laguntza-eta prestakuntza-langileen eskutik egindako gizarte-laguntza finantzatzen baitira. 

Modu horretan, sei hilabetean, lanpostuaren ondoriozko diru-laguntza urteko lanbide arteko gutxieneko soldataren %140 izango da, sei hilabeteri dagokiona (6.115,20 euro). 

Gizarte Enpleguko Programa Berezi berriari esker 325 pertsona kontratatuko dira, eta Gizarte Enplegu Babestuko Programa tradizionalak eragindako 700 kontratazioei gehituz gero, 2009an 1.025 enplegu sortuko dira guztira. Horrez gain, programa berriak aparteko finantzaketa du, honezkero onetsita dagoena, 1.987.440 eurokoa, 2009ko aurrekontu orokorretan ezarrita ez zegoena.

Gizarte Enplegu Babestuko Programa tradizionalean nabarmendu behar da 2007an eta 2008an 1.427 pertsonak onurak lortu dituztela eta Nafarroako Gobernuak 10.200.000 euro baino gehiago inbertitu dituela. Aurtengo deialdian 42 proiektu sortu dira, 39 toki-entitateen aldetik eta 3 gizarte-ekimeneko entitateen aldetik.

Buru-gaixotasuna duten pertsonen arreta integrala
Prentsaurrekoan, García Malok gizarte-izaerako bigarren neurri bat nabarmendu du, hain zuzen ere, buru-gaixotasuna duten pertsonei inguru zabalean arreta integrala emateko proiektu pilotua.
Programa berri hau Lurraldearen Antolamendu eta Etxebizitza Departamentuarekin lankidetzan egin da, eta buru-osasuneko arazoak dituzten lau pertsonako taldeari, gaur egun ostatuetan bizi direnei, ostatua eta laguntza integrala inguru normalizatuan eskaintzen zaizkie, baita haien beharrizanetara egokitutako gizarte-laguntza ere. Horretarako, pisu bat eskaintzen zaie eta bertan laguntza-izaerako beharrizanak estalita izango dituzte, hala nola ostatua, elikadura, higienea eta jantziak. 

Horrez gain, kontseilariaren esanetan, neurri honen bidez buru-gaixotasunaren tratamendu medikoaren jarraipenarekin eta kontrolarekin lotutako prestazioen multzo bat ezarri nahi da; gaixoen osasuna zaintzea; gaixoen aisia eta astialdia antolatzea; lanerako bitartekoetan parte-hartzea; gaixoen familia-harremanak berreskuratu eta mantentzea; ekonomia administratzea; erkidegoko jardueretan parte hartzea; eta gaixoen autonomia hobetzea. 

Aurten programa honetara bideratuko den aurrekontua, ekipamendurako, espazioak egokitzeko eta gizarte-laguntzarako, 45.000 euro ingurukoa da, eta horri etxebizitzaren kostua gehitu behar zaio. Etxebizitza Lurraldearen Antolamendu eta Etxebizitza Departamentuak laga du.

Gizarte-integrazioko alokairuko etxebizitza (GIAE)
Hirugarren neurriaren bidez babes ofizialeko beste programa batzuen bidez etxebizitza eskuratu ezin izan duten edo geroko sustapenei itxaroteko moduan ez dauden familiek alokairuko etxebizitza lortzea bultzatu nahi da. Ildo horretatik, Gizarte Integrazioko Etxebizitza Programaren osagarria da. Zehatz esanda, gizarte-bazterketa egoeran dauden familia-unitateei bideratuta dago, betiere, haien diru-sarrerak IPREM baino txikiagoak badira.

Gizarte Integrazioko Alokairuko Etxebizitza Programa da, eta Lurraldearen Antolamendu eta Etxebizitza Departamentuak eta gizarte-ekimeneko entitateek sustatzen dute. 

Bestalde, Etxebizitza Departamentuak pisua esleitu eta alokairuaren %75 diruz laguntzen du, eta Gizarte Gaietako Departamentuak GIAE eskatzen duten familia-unitateen aurretiazko gizarte-balorazioa, gizarte-laguntza eta geroko jarraipena diruz laguntzen ditu, neurri hauen bidez: familia-unitate eskatzailearen gizarte-balorazioa, gizarte-langile baten 30 ordu etxebizitza bakoitzeko; gizarteratze-prozesuan gizarte-laguntzarako gizarte-langile baten 6 ordu lehenengo urteko hilabete bakoitzean; eta entitatearen funtzionamendurako 75 euro balorazio- edo jarraipen-prozesuan dagoen familia-unitate bakoitzeko.

García Malok adierazi duen moduan, programa honen barruan lankidetza-entitate bakoitzak bost etxebizitzatan esku hartuko du, hau da, 25 etxebizitzatan guztira.

Gizarte Gaietako Departamentuak 2009rako bideratutako aurrekontua 21.776 euro da laguntza eta jarraipen gastuak ordaintzeko, eta 213.125 euro gehienez 25 etxebizitzetarako, ekipamenduari, hornikuntzen kontratazioari, eta abarri dagokienez.

Sinplifikazioa eta epeak laburtzea oinarrizko errentaren izapidetzan
Prentsaurrekoan aurkeztutako laugarren neurriak oinarrizko errentaren epeekin eta izapidetze-prozesuarekin zerikusia du.

Ildo horretatik, García Malok gogorarazi du Nafarroako oinarrizko errenta Estatuko handienetakoa dela, horren bidez bermatzen baita familia guztiek lanbide arteko gutxieneko soldataren %90eko diru-sarrerak izatea gutxienez. Gainera, prestazio bermatua da, Gizarte Zerbitzuen Zorroan ezarritakoaren arabera, eta familien beharrizanen arabera handitu daiteke.

Aurrekari horiekin eta 2009ko apirila eta 2008ko apirila bitartean oinarrizko errentaren eskaerek gora egin dutenez (urte arteko hazkundea %82,08koa izan da), Nafarroako Gobernuak, Familia, Gazteria, Kirol eta Gizarte Gaietako Departamentuaren bidez, krisiari aurre egiteko neurri moduan, bizkortasun handiagoa lortu nahi du espedienteak izapidetzean eta izapide horien epeak laburtu nahi ditu. 

Kontseilariak iragarri duenez, Nafarroako Udal eta Kontzejuen Federazioarekin lortutako adostasunaren emaitza moduan eta krisiaren aurkako Lantaldearen barruan, oinarriko gizarte-zerbitzuetan prozesu sinplifikatu eta bereizia ezarriko da “inguruabarren eraginez oinarrizko errenta eskatu behar duten pertsonentzat; pertsona horiek ez dute laguntza sozio-laboralik behar, egoera ekonomikoa hobetzen denean lan-merkatuan sartzeko trebetasun nahiko dituzte eta”. 

Amaitzeko, kontseilariaren esanetan krisiaren aurreko Lantaldearen helburua arlo honetan aurrera egitea eta pertsona zaurgarrienen egoera hobetzera bideratutako neurriak bultzatzen eta adosten jarraitzea da.

